
Faqciengz Ndinghoengz

Baihrog miz duzma raeuq, roxnaeuz miz vunz
doxceng doxdaj, gou caeuq daegnuengx couh yiengq
fajdou gyanghongh buet bae, fwngz yaek bungq doiq
fajdou gyanghongh, balhlaeng yiengj hwnj sing hat
ndeu: Daugma! Yienghneix song faj dou yungh duk
san baenz haenx, gizsaed baeznaengz song faj dou
haenx hix dangj mbouj ndaej maz doxgaiq, seizneix
cix amghamz ndatheiq dangj youq dangqnaj gou
caeuq daegnuengx, danghnaeuz dou doi hai song faj
dou haenx, couh itdingh deng dub baez ndeu, yungh
okbae baihrog yawj nauhnyied daeuj vuenh,
baenzlawz suenq cungj dij mbouj ndaej. Gou
ndaejgeiq, youq nienzgeij gou caeuq daegnuengx lij
lau daxboh guenj, daxboh gig noix hawj dou hai
fajdou gyanghongh bae ndaw mbanj guhcaemsz.
Dinfwngz vunz ndaw rungh gig ndei, daxboh couh
yungh faex guh baenz gak cungj doxgaiq geizheih
youh yinxdaeuz daeuj hawj dou guh’ angq, caenh—
liengh hawj dou louz youq ndaw gyanghongh, hawj
de yawj ndaej raen vunz, aenvih de roxnyinh cij miz
ndaw gyanghongh ancienz. De yousim dou mbouj
roxsoq, daekcoih lwgnyez ndaw mbanj roxnaeuz
caeuq gyoengqde doxceng, de daekcoith mbouj hwnj
sojmiz vunz ndaw mbanj. Faj dou duk san baenz
haenx haep dwk, ndaw gyanghongh rog gyanghongh
couh dwg song aen seiqgyaiq. Seizgan baez raez, faj
dou haenx couh biengbaenz cungj cingsaenz boih,
nanzrox ndeu, laeglemx yaenq youq ndaw sengmingh
nienzoiq gou.

Seiqgyaiq ndaw fajdou gyanghongh gig dan—
diuh, gij doxgaiq guhcaemz yungh faex guhbaenz
haenx, doengh duzgaeq duzbit duzmeuz duzma ndaej
dangguh doih guhcaemz haenx, lij miz bohmeh
aenvih ciengzgeiz siujsim gvaq ndwenngoenz, beiz—
heiq yied daeuj yied vaih, cengbak hix yied daeu;
yied lai, gijneix cung; hawj gou caeuq daegnuengx
mbwq raixcaix. Hoeng, gig geizheih, dou doiq
seiqgyaiq rog ciengz lumjnaeuz hix mbouj daiq
maqmuengh. Dou caeuq  gyoengq lwgnyez ndaw
mbanj guhcaemz seiz, cungj yienj ndaej daegbied,
gangjguh hengzdoengh, roxnaeuz dwg deng gyoeng(q
lwgnyez haep ndaej daejnga’ nga, cungj lumj boux—
huk nei caemrwgrwg, couh suenq daej hix daej ndaej
gig miz gvigawj.

Daxmeh gaxgonq gaenq haenqrengz sawj swh—
geij yungz haeuj ndaw aen mbanj ndinghoengz neix
bae. Cibhaj bi gaxgonq, de itcig youq ndaw rungh
hoj gvaq ndwenngoenz, gizhaenx ndaem haeuxyangz
gwn haeuxyangz, sibgvenq youq ndaw reih diemj
ndaem haeuxyangz lit miuh gvej nywj, ndaem naz
ndaem gyaj gij hong naz neix, de cibhaj bi
evaqlaeng, cij baez daih’ it guh. Hoeng cij ndaem le
haeuxcaeux haeuxlaeng song miuz, de gawqyienz
biengbaenz le bouxak ndaem naz ndaw mbanj.
Ndaem naz gvej haeux itcig dwg la]mban] gij hong
celq nyaengq caeuq yoquaenj, daegbied dwg
hggaeuq caet nyled gvej haeux caeuq ndaem naz
cungj aeu ciengj youq ndwen neix guh sat, dou heuh
de guh “song ciengj”. Baez daengz seizhaenx, ndaw
mbanj couh hoengq lo. Cawzliux lwgnyez mbou]
caengz doengsaeh caeuq bouxgeq mbouj ndei ning,
vunz ndaw mbanj cungj bae ndaw reihnaz lo.
Daegbied dwg ndaem naz, aeu caeuq cietheiq ciengj

seizgan, cietheiq baez gvaq, gij gyaj gaenq ndaem
roengzbae haenx couh maj mbouj ndei, mbawgya]
reuq henj hix nanz bienq heu, cigsoh yingjyangj
daengz canjlieng. Seizhaenx, mbaek naz ndai ndei
caj ndaem haenx rom rim raemx, yawj gvagbae
bingzbwdbwd hausaksak, haenznaz hix yungh
boengz uet ndaej wenjleklek, nya’ nywj cungj deng
moek youq laj boengz. Lwgnyez caeuq bouxgeq
itbuen dwg deng heuh bae ndaw mbaek naz caj
ndaem haenx gip lwgsae Lwgsae gwn gyaj ndaej
haenq, seng lwg youh gig vaiq, mbouj gip liux bae,
go gyaj ndaem roengzbae haenx mbouj yungh song
ngoenz couh deng de gwn bae ca mbouj geijlai lo,
mbaek naz haenx hix couh vaih lo. Gyoengg bouxgeq

caeuq lwgnyez henz hwet cug miz aen red ndeu,
youq ndaw naz ra lwgsae. [thuen mbaek naz haj faen
ndeu gip ndaej song sam red lwgsae, gip ndaej couh
youq gyaeuj naz vat aen gumz ndeu, dauj lwgsae
roengzbae, dawz ndaek cien soiq ndeu bibi baba dub
Iwgsae ndaej byuk dekdak noh sinzsanz, caiq goemq
boengz moek hwnjdaeuj. Ndaw ranz ciengx miz
duzbit couh dawz lwgsae daugbae gueng duzbit.
Miuz gyaj ndeu ndaem liux, vunz ndaw mbanj couh
hainduj nyaengq bae gai duzbit biz oiq lo. Seizciet
ndaem naz gyoengq mehmbwk ceiq dwgrengz,
gyoengqde aeu gyanghwnz song sam diemj cung
couh hwnqmbonq, diemj baj feiz ndeu roxnaeuz daj
soujdendungz daengz ndaw nazgyaj bae giemz gij
gyaj gyangngoenz  aeu ndaem. Cungj hong neix
dwgrengz raixcaix, mwngz aeu daiq aendaengq bae
naengh youq ndaw nazgyaj, baenz gaem baenz gaem
daj ndaw boengz giemz 20’ gyaj okdaeuj, caiq youq
ndaw raemx naz swiq rag gyaj seuq, sah boengz rag
20’ gyaj okbae liux, caiq yungh diuz fiengz dak sauj
ndeu cug maenh, baenz baj baenz baj gveng daengz
gwnz haenznaz bae sak raemx. Ranz dou ngam;
gepgyawj henz roen ok mbanj, gou ngamq ninz
roengzbae mbou] geijlai nanz, rog conghcueng couh
hainduj miz vunz mbouj dingz mbouj duenh byaij
gvaq, lij buenx miz feiz rongh yaep angj yaep myox
dem, gyoenque cungj dwg mehmbwk hwnq romh

ae giemz gyaj. Seizhaenx doegsaw lij cuengq
gyajnungzmangz, daxmeh mbouj hawj gou youq gwnz
mbonq laih gik, fwngz ndeu couh biengj hai denz,
soujgaen nit maeq cigsoh uet ddengz gwnz naj bang
gou swiq naj, gou hix couh fwt singj gvaqdaeuj lo.

Sam nyled ndaem haeuxcaeux. Hwnj romh bae
giemz gyaj seiz, gyangdoengh lij laepngaungau.
Rumz cincaeux gig nit, mizseiz lij gap miz fwnmiuq
lumj gyaeuj cim coemj youq gwnz naj. Gyangdoengh
gvangqlanglang, hoeng cix mbouj caem, feiz rongh
lumj feizfangz nei youq seiqecawq dawzyebyeb, ndaw
rumzhaet sing vunz iq soiq. Daxmeh rap doiq gei
hoengq byaij youq baihnaj, gou riuj song aen daengq
riengzlaeng, byaij youq gwnz haenznaz maeq raeuz,
byaij dwk byaij dwk, baigninz le, banj baez ndeu,
youh singj gvaqdaeuj lo-+-+-

Ranz yaek rongh seiz, gyoengqg mehmbwk
muengz le buenq lai haemh haenx gaenq giemz
ndaej sojmiz gyaj gyangngoenz aeu ndaem, bajgyaj
cingjcaez daeb youq haenznaz ranz swhgeij, daxmeh
moix ngoenz itdingh aeu giemz baenz bak baj gyaj,
bak baj gyaj ndaej ndaem caet faen naz, hoeng youq
ndaw mbanj, doiq boux mehmbwk ak ndaem naz
ndeu daeuj gangj, ngoenz ceiq lai ndaej ndaem haj
faen naz. 2)



